KOMORA MOJE NONE


Posteja peršona  i po
Napodan nog pjumin
Na kantunol guco uje
Pokojnima lumin

Po zidu ko litanija
Gospe velo i molo
Ol žalosti i zdrovja
I no naša ol Kormena
(Ni je lipje nadaleko)
Veli križ i Terezica mala
Ponizno te molim
Reci dragom Isusu
Da ga jako volim
I Osib teše dasku
S pacjencon
Trun po trun
A kraj njega armerun

Na šimeze slike ol unukov
Ni iz daleke Australije 
Komododu se u svažu
Domoći krivu kičmu
Zbiju se i grču
Aloćo stivoni na ćikare
I porculonsken vrču

RIČI

I gledon
I vonjon
I ćutin
Zimi me teplu
A liti hlodu
Lipo stivone u svažu
Primšćon hi na terafermu
Po nose
Ko bagoj
A restu
Pizodu
Tokalo bi letrat
Usodit
I stivat
Ko kogule Postirske
Tol slovo
Tol kvadret
Popuznut se
Po išat
Ma stivat
U libar
Po vonju
I koluri
Udrit timbar




     PUPA

Otvorile se gospojske kuće
Arivala dita
Izvadila katride, štramce
Niz ponistru nji vijoru lancuni
Ma ćuti se umideca
Iz komori,iz kantuni

Vridne ruke žen iz mista 
Lušjoju
Bruškinoju
Šumprešoju
Dokli gospoje piju rožoline
Mažu nokte
Po mošu, mošu
Ko da su hi napale brekuje
Pušu ko pusi
Na kraju uzdahnu kal ćapodu takujin
A skupji ste nego loni…

Po petodu na sri koćete
Pupu iz Trsta
Raširila i noge i ruke
Govori se i da tripje
Merlo na sve strone
Vešte
Podsuknje
Po još jedna
Ma peča svile na koćeti

Ma ni puno pasalo
Arivala je u težoške kuće
Ko krajica
Bog sačuvo je dodit
Dici su uvik šporke ruke
Iskidona kolina
Bala niz skute
A biće i ušenok

Po kal nikor dojde
Poloskoju dicu
I vodu hi u komoru
Ma gle nan pupu!
Vodu i kurota da poškropi
Tu lipotu
Je da sliči na Gospu ol Kormena?
Mejsusovo sveto bilo!

Ni već pupi
Bogu fola
Ne rekamoju se lancuni 
Uši od kušina ne gledoju u ariju
Ni ni balove
Iskidone dičurlije
Svi  lipi
Šesni
Korisni
Propja ko pupe


